
281 hitz

Lotsa gaixotasun bihurtzen denean 

Fobia soziala txikitan hasten da, baina oraindik ez dakigu zergatik 

Arantza Quecedo Urrutia 

Ezagutzen ez ditugun pertsonekin erlazionatzean, lotsa sentitzen dugu. Ezezagunen taldea zenbat eta handiagoa izan, lekua txikiagoa eta sumatzen den erlazioa intimoagoa, lotsa areagotu egiten da. Esperientzia arrunta da hori. Fobia soziala sufritzen duena lotsatitzat har dezakegu hasieran, baina denbora aurrera doanean ohartzen gara hasierako lotsa hori ez dela kentzen eta ez direla gai ezta begietara zuzenean begiratzeko ere. 

Fobiak beldur irrazionalak dira. Hori jasaten duen pertsona konturatzen da sentitzen duen beldurra neurriz kanpokoa dela. Pentsamenduen bidez aurreratu egiten du herstura hori, sarritan egoera heldu aurretik. Horrekin beldurra sortzen duen hori saihestea lortzen du, eta bukaera gabeko prozesua hasten da: herstura-saihestea-lasaitasuna. 

Nerabezaroan hasten da gaixotasun hori, baina oraindik ez dakigu zergatik gertatzen den. Beste fobiak bezala, arrazoi biologiko-genetikoak, ingurukoak eta bizitzari lotutakoak daude horren atzean. Kontsultako lanean prozesu horiek guztiak ikertzen dira, diagnostiko zuzena egin eta tratamendua antolatzeko. Ikerketen arabera, fobia soziala sufritzen duten gehienak txikitatik senide lagun edo irakasleek inhibituta egon dira. Fobia soziala sufritzen dituztenek beldur ikaragarria agertuko dute familiatik kanpo gertatzen diren egoera sozialetan. Jaiak, ahozko azterketak, leku publikoetan edaten edo jaten egotea, laneko nagusiekin elkarrizketa bat izatea, ezezagun batekin hitz egitea... Halako egoerak saihesteko aitzakiak jartzen trebeak dira. Ez badute lortzen, kritiko agertzen dira beren buruarekin: «Zer uste izango dute nitaz ?», «Zer esango diot gero?», «Seguru konturatu direla nire fobiaz...». Horren ondorioz, herstura areagotu egiten da. Silaba bakarrez erantzutea, barre urduria eta mutu geratzea suertatzen zaie behar ez den momentuetan. 

Fobia sozialaren tratamenduan egindako ikerketei esker, ondo dakigu bi motatako tratamendua koordinatua egin behar dela: farmakoterapia (antidepresiboak gehienetan) eta psikoterapia, saihestea murrizteko eta pentsamoldeak eta ekintzak poliki aldatzeko. 
